
lurrikarak nafarroan. Hilaren 16tik gertatu diren mugimenduek Itoizko urtegiaren inguruko herritarren kezka piztu dute. Antonio Casas geologoa fenomenoa aztertzen ari da 

EDURNE ELIZONDO - IRUÑEA 

Hilaren 16tik atzo arte 160 lurrikara gertatu dira Nafarroan; Nagoren izan dute sorburua lur mugimendu horietako askok. Handiena hilaren 18koa izan zen, 4,6 gradukoa. Lizoain izan zuen lurrikara horrek erdigune. Geroztik gertatu direnak haren ondorio izan dira. Herenegun, 3,8ko bat gertatu zen toki berean. 

Lurrikarek mahai gainean jarri dute Nagoreko, Agoizko eta inguruko herritar askoren kezka: Itoizko urtegiaren segurtasunari buruzko kezka, alegia. Izan ere, proiektu horren segurtasun eza nabarmentzen duten txostenek behin baino gehiagotan aipatu dute lurrikaren arriskua. Urtegiko paretak hartzen dituzten magalen ezegonkortasuna areagotu dezakete lurrikarek, txostenok egin dituzten adituen aburuz.Herritarren kezka bere egiten du Zaragozako Unibertsitateko irakasle eta geologo Antonio Casasek. Urtegiko segurtasun ezari buruzko hainbat txostenen egilea da. «Urtegiko proiektuan ia ezinezkotzat jotzen da lurrikara gertatzea. Lur mugimenduen arriskua, ordea, urtegia egin aurretik aztertu beharrekoa zen, baina ez dute deus ere egin. Ezinezkotzat jotzen zutena, ordea, gertatu da. 4,6ko lurrikara bat gertatu da».Hilaren 16tik urtegiaren inguruan gertatutako lurrikarak aztertzen ari da Casas, haien zergatia azaltzeko asmoz. Urtegiek eragindako sismikotasunak zerikusirik izan ote duen zehaztu nahi du. Izan ere, lurrikarek urtegiarengan izan dezaketen eraginaz gain, urtegiak lurrikarengan izan dezakeena ere aztertu beharrekoa da. Urtegi baten ondorioz ura ibar batean pilatzen denean sortzen diren mugimenduei deritze eragindako sismikotasuna.Egun dauden datuekin urtegiak lurrikarak eragin ote dituen ezin dela erran azpimarratu du Casasek. «Urtegiek eragindako sismikotasunaren fenomenoa ehun metrotik goitiko ur garaiera duten hormetan besterik ez da ongi aztertu; Itoitzen oraindik ur gutxi dago», azaldu du.Urtarrilean hasi ziren urtegia betetzen. Ura 536 metroko mailan dago egun. Laster betetze lanen bigarren faseari ekinen diote. Ura 561 metroko mailara ailegatuko da fase horren bukaeran. 186 hektometro kubiko ur egonen dira orduan Itoitzen. 

Daturik ez lurrikarei buruz 

Antonio Casas geologoak hainbat zantzu aurkitu ditu dagoeneko lurrikara hauen zergatia argitzeko. «Pirinioetan lur mugimenduek ez ohi dute harremanik eragindako sismikotasunarekin. Orain arteko lurrikaren erdiguneak oso sakonak izan dira. Lizoaingo 4,6ko horrena, ordea, ez. Bi kilometro ingurura zegoen erdigunea. Sakonera txikia da lurrikara bati buruz ari garenean», erran du Casasek. 

«Baina oraindik goiz da deus errateko. Hori bai, Itoitz erabat betetzen dutenean kontuan hartzeko arriskua izanen da urtegiak eragindako sismikotasuna. Are gehiago urtegitik gertu failak badirela kontuan hartuta», azaldu du Casasek. «Lurrikara bat dagoenean azelerazioa gertatzen da. Magalak bultzatu eginen bagenitu bezala. Arazoa da daturik ez dugula. Administrazioak ez digu erran urtegiko hormak nolako azelerazioa izan duen. Datu horiek jakin beharko genituzke».Ebroko Ur Konfederazioak zalantza izpirik gabe erran du urtegiaren inguruan gertatutako lurrikarak ez dituela obra horrek sortu. Halaxe azaldu dio erakunde horretako prentsa bulegoak Berriari. Konfederazioak azpimarratu du, halaber, hilaren 18ko lurrikarrak ez diola «inolako kalterik» eragin urtegiko hormari. «Lur mugimendua gertatu ondoren, erakundeko teknikariak egon ziren horma aztertzen, eta ez zuten inongo kalterik aurkitu. Horma ongi dago», azaldu dute.Espainiako Sare Sismikoaren arduradun Emilio Carreñok, halaber, ez du uste eragindako sismikotasuna gertatu denik Itoitz inguruko lurrikaretan. «Hala izan den edo ez jakitea, dena den, zaila da, normalean urtegiek eragindako sismikotasunak lurrikara txikiak ekartzen dituelako, eta zaila da haiek zerk eragin dituen zehaztea».Nafarroan hainbeste lurrikara gertatu izana «normaltzat» jo du Carreñok, bestalde. Hilaren 18ko 4,6ko mugimendua Nafarroan gertatu den handiena izan dela berretsi du, baina lurrikara hori baino handiagoak gertatzeko arriskurik ez omen dago. «Ez baitago eremuan faila handirik». 

